
 (( ڕوونكردنه‌وه‌يه‌ك سه‌باره‌ت به‌ پێويستى پارێزگاريكردن له‌ ژينگه‌ و نادرووستى ڕاوكردنى ناياسايى ))
ئه‌نجومه‌نى باڵاى فه‌توا له‌ دانيشتنى نا ئاسايى خۆيدا له‌ رۆژى سێشه‌ممه‌ 23/4/2019 تاوتوێى نوسراوى  كۆڕبه‌ندى هزرى ئيسلامى كوردستان  ژماره‌ (3) له‌ 7/4/2019 كه ئاڕاسته‌ى ئه‌نجومه‌نى باڵاى فه‌توا كردبوو، سه‌باره‌ت به‌ ده‌ركردنى فه‌توايه‌كى تايبه‌ت به‌ پاراستنى ژينگه‌ى كوردستان، به‌ تايبه‌ت  (داڕشته‌كانى ڕاوكردن )، دوايى تاوتوى كردنى  پرسه‌كه‌ى كرد ئه‌م روونكردنه‌وه‌يه‌ى دا، به‌م خاڵانه‌ى لاى خواره‌وه‌:

1- ئه‌ركى سه‌رشانى هه‌موو هاونيشتيمانى كوردستانه‌، كه‌ پارێزگارى ته‌واو  له‌ ژينگه‌ى كوردستان بكه‌ن ، وه‌ك ئه‌ركێكى ئايينى نيشتيمانى، چونكه‌ له‌ چوارچێوه‌ى فه‌رمانى خوداييدا خۆى ده‌بينێته‌وه‌، كه‌ ده‌فه‌رموێت: (ولا تبغ الفساد في الأرض إن الله لايحب المفسدين) سورة القصص/77، هه‌روه‌ها ده‌فه‌رموێت: (ولاتفسدوا في الأرض بعد اصلاحها) سورة الأعراف/56، كه‌ هه‌موو فه‌ساد وگێره‌شێوێنى و به‌د كارييه‌ك له‌خۆده‌گرێت. هه‌روه‌ها كه‌مترين وه‌فايه‌، كه‌ به‌خه‌رجى بده‌ين بۆ وڵاته‌كه‌مان، كه‌ خودا به‌ جوانى به‌ ئێمه‌ى كوردى به‌خشيوه‌.
2- به‌و پێيه‌ى كه‌ ڕاوكردنى نادرووسته ، له‌ چوارچێوه‌ى شه‌ريعه‌تى ئيسلامدا جێگه‌ى نابێته‌وه‌، وه‌ك ڕاوكردن له‌ كاتى زاوزێ كردن، يان ڕاوكردن ته‌نها بۆ ئاره‌زووبازى، يان نه‌خواردنى، يان ڕاوكردنى په‌له‌وه‌ر و گيانله‌به‌رى ناوازه‌، به‌ گشتى ڕاوكردنى بێ مۆڵه‌تى فه‌رمى، كه‌ ياسا ئاماژه‌ى بۆ كردووه‌، تێكڕاى ئه‌مانه‌ ده‌بنه‌ هۆى تێكدانى ژينگه‌ى كوردستان، كه‌ بێگومان كوردستان به‌دار و دره‌خت و په‌له‌وه‌رو گيانله‌به‌رو ئاو و هه‌واوه‌ ڕازاوه‌ته‌وه‌ و هه‌ر تێكدانێكى ئه‌و بوارانه‌، ده‌بێته‌ تێكدانى ژينگه‌ى كوردستان، كه‌ پيشتر رژێمى به‌د ناوى به‌عس، وه‌ك قات وقڕى مرۆڤى كوردى كرد، هه‌روه‌ها به‌ ڕشتنى ژه‌هرى كوشنده‌ و وێرانكردنى گونده‌كان، ژينگه‌ى كوردستانى خاپووركرد و زۆرێك له‌ په‌له‌وه‌رو گيانله‌به‌رانى فه‌وتاند، هه‌روه‌ها باغ و سه‌رچاوه‌كانى وشك كرد، كه‌ پێويسته‌ كورد وشيار بێت و هه‌وڵى پێچه‌وانه‌ بدات بۆ ئاوه‌دانكردنه‌وه‌و ڕاستكردنه‌وه‌ى ژينگه‌ى كوردستان.

3- پێويسته‌ هه‌موو هاوڵاتيه‌ك پابه‌ند بێت به‌ ڕێسا و ياساكانى حكومه‌تى هه‌رێمى كوردستان، سه‌باره‌ت به‌ (ڕاوكردن)، چونكه‌ له‌ به‌رژه‌وه‌ندى گشتى مرۆڤه‌كاندايه‌ و هه‌رشتێكيش له‌ به‌رژه‌وه‌ندى گشتى مرۆڤدا بێت؛ شه‌ريعه‌تى ئيسلام پشتگيرى ده‌كات، چونكه‌ مه‌به‌سته‌كانى شه‌ريعه‌ت له‌و ڕوانگه‌يه‌وه‌ جێ به‌جێده‌بێت، هه‌روه‌ها بۆ فه‌رمانڕه‌و‌اى موسڵمانان هه‌يه‌، كه‌ كارى موباح و درووستيش له‌ هه‌ندێ كاتدا قه‌ده‌غه ‌بكات، ئه‌گه‌ر له‌ به‌رژوه‌ندى گشتيدا بێت(
)، لێره‌شدا ڕاوكردن ئه‌گه‌رچى به‌ مه‌رج و داڕشته‌ شه‌رعيه‌كانى درووسته‌، به‌ڵام چونكه‌ زۆرێك له‌ خه‌ڵكى، به‌ تايبه‌ت كاربه‌ده‌ستان، هه‌ل و مه‌رج و داڕشته‌كان جێبه‌جێ ناكه‌ن، هه‌روه‌ها زۆرێك له‌ په‌له‌وه‌رو گيان له‌به‌رانى كوردستان  به‌ره‌و  فه‌وتانى  يه‌كجاره‌كى (انقراض) ده‌چن؛ پێويسته‌ حكومه‌تى هه‌رێم ڕێگاى زۆر توند بگرێته‌ به‌رو كارى ڕاو، به‌ ته‌واوى سنووردار بكات و لێپرسينه‌وه‌ بكات به‌بێ جياوازى، له‌و كه‌سانه‌ى كه‌ له‌ ياساكان ده‌رده‌چن. 
4- ئاشكرايه‌ هه‌ر كه‌سێكيش باڵنده‌يه‌ك، ياخود گيانله‌به‌رێك ئازادبكات، به‌تايبه‌ت ناوازه‌كان ئه‌وا كارێكى چاكى ئه‌نجامداوه‌و پاداشتى له‌ پاشه ‌ڕۆژدا له‌ سه‌ر وه‌رده‌گرێت، چونكه‌ له‌ چوارچێوه‌ى پارێزگاريكردنى به‌رژه‌وه‌نديه ‌گشتييه‌كانى موسڵماناندايه‌ ... خوداى گه‌وره‌ هاوكارى دڵسۆزانه‌ ..
                                                                                  ئه‌نجومه‌نى باڵاى فه‌توا ى‌ كوردستان

                                                                                     17/شه‌عبان/1440هـ - 23/4/2019ز

� - بڕوانه‌: روضة الطالبين للنووي: 10/47 و تحفة المحتاج لابن حجر مع حاشية الشيرواني: 3/71

